
Напярэдадні выбараў у 
Палату прадстаўнікоў ан-
гажаваная публіка гадала: 

ці апынуцца там хоць пара-трой-
ка апазыцыянэраў? У прэсу тра-
плялі чуткі аб нібыта дасягнутай 
закуліснай дамоўленасьці на гэты 
конт між Менскам ды Брусэлем. 
Гаварылася то пра «сьпіс пяці», то 
нават пра «сьпіс 22».

Афіцыйныя вынікі выбараў сталі 
шокам. Ніводзін апазыцыянэр — 
а ў бюлетэнях фігуравала каля 
70 прозьвішчаў кандыдатаў ад 

Аб'яднаных дэмакратычных сілаў 
(АДС) — у парлямэнт ня трапіў.

Паводле камэнтатараў, сурагат-
ная інтрыга гэтых выбараў, ад якіх 
ніхто і не чакаў дэмакратычных 
цудаў, вырашылася наагул баналь-
на: улада не ахвяравала ні кропляй 
улады. Усе 110 выбраных дэпутатаў 
— праўладныя, пры тым што ў па-
пярэднім скліканьні была пара пэр-
сонаў зь ліку так званай «канструк-
тыўнай» (то бок імітацыйнай) апа-
зыцыі. Журналісты адразу назвалі 
новы парлямэнт «стэрыльным».

Па адной з вэрсіяў, напярэдадні 
Менск атрымаў ад Крамля абя-
цаньне, што будуць танны газ і 
льготны крэдыт. Але шэраг экс-
пэртаў мяркуюць, што ўсё прась-
цей: Аляксандар Лукашэнка ака-
заўся псыхалягічна не гатовы да 
палітычнай лібэралізацыі.

На думку незалежнага палітоля-
га Валера Карбалевіча, афіцыйны 
кіраўнік «спалохаўся, што гульня 
ў дэмакратыю можа паставіць пад 
пагрозу ягоную ўладу. Досьвед ка-
ляровых рэвалюцый сьведчыць, 
што адной з умоў іх посьпеху 
ёсьць наяўнасьць у краіне нейкіх 
дэмакратычных мэханізмаў, пры-
сутнасьць апазыцыі ў дзяржаўных 
інстытутах». Аналітык робіць вы-
снову, што ўлада палічыла за леп-
шае «не даваць апазыцыі магчы-
масьці станавіцца сыстэмнай сілай, 
не прэзэнтаваць ёй легальны пляц-
дарм, а трымаць у маргінальным 
стане. Нават ва ўрон міжнародным 
інтарэсам дзяржавы».

Аналітыкі адзначаюць: тако-
га слабога інтарэсу да парля-
мэнцкіх выбараў з боку грамад-
зтва і палітычнае клясы ў най-
ноўшай гісторыі Беларусі яшчэ не 

было. Конкурс на дэпутацкае мес-
ца — трохі болей за два прэтэн-
дэнты — аказаўся самым нізкім зь 
1990 году. 15 акругаў былі наагул 
безальтэрнатыўнымі.

Гэтыя выбары далі сумнеўны рэ-
корд датэрміновага галасаваньня 
— 26,3% (наагул яўка выбарнікаў 
склала 75,3%). Паводле вэрсіі апа-
зыцыі, ненатуральна высокі адсо-
так датэрміновага галасаваньня, 
што забясьпечваецца ў значнай сту-
пені адміністрацыйным прымусам, 
дае ўладам зручную магчымасьць 
падмяняць бюлетэні ўначы, калі 
назіральнікі ня бачаць скрыняў.

Затое ўлады, зважаючы на ма-
савую прысутнасьць замежных 
назіральнікаў, дазволілі апазыцыі 
невялікі «разгул вулічнай дэмакра-
тыі» ў цэнтры сталіцы вечарам 28 
верасьня. Зрэшты, акцыя пратэсту, 
як і прадказвалі экспэрты, аказала-
ся ня вельмі шматлікай — прык-
ладна тысяча ўдзельнікаў.

Апазыцыйная моладзь спраба-
вала стварыць нейкую дынаміку, 
прайшла маршам па галоўным 
праспэкце да Дому ўраду. Але хут-
ка ўсе разышліся. Напярэдадні 
лідэры апазыцыі прызнаваліся, 
што ў іх няма пляну акцыі. Ды і 
сам лёзунг — каб улада зладзіла но-
выя, справядлівыя выбары — павіс 
у паветры. Абываталь, добра разу-
меючы, што гэтыя выбары нічога 

не вырашаюць, быў традыцыйна 
апатычны.

Саму акцыю ніхто не разганяў 
(пастфактум А. Лукашэнка прыз-
наўся, што аддаў сілавікам адпа-
ведны загад). Але пасьля ад'езду 
бальшыні замежных журналістаў 
і назіральнікаў пачаўся ціск на 
партыі, а Міністэрства ўнутраных 
спраў заявіла, што перадасьць ма-
тэрыялы пра акцыю ў пракурату-
ру. Раней менавіта пасьля вулічных 
выступаў у Беларусі зьяўляліся но-
выя палітвязьні.

Наагул жа, мяркуюць палітолягі, 
парлямэнцкую кампанію апазы-
цыя правяла слаба, невыразна. 
Было б недарэчна патрабаваць ад 
яе электаральнай перамогі ў такіх 
несправядлівых умовах, але, ва 
ўсякім разе, актыў і электарат мелі 

права разьлічваць на зразумелую 
стратэгію. Між тым цягам кампаніі 
і АДС, і асобныя партыі разьдзіра-
ла дыскусія: удзельнічаць або бай-
катаваць? Перад фінішам апазы-
цыйныя штабы проста адпусьцілі 
лейцы: маўляў, няхай кожны кан-
дыдат сам вырашае, ісьці да канца 
або здымацца.

29 верасьня назіральная місія 
АБСЭ прэзэнтавала ў Менску сваё 
папярэдняе заключэньне датычна 
выбараў. Рэзюмэ: нягледзячы на 
«некаторыя паляпшэньні», гэтыя 
выбары не адпавядалі стандартам 
АБСЭ. Як заявіла кіраўніца карот-
катэрміновых назіральнікаў АБСЭ 
Ан-Мары Лізэн, «у асноўным га-
ласаваньне праходзіла добра», але 
працэс «значна пагоршыўся падчас 
падліку галасоў».

Папярэдняе заключэньне, у пры-
ватнасьці, канстатуе: працэдура 
падліку галасоў атрымала адзнаку 
«дрэнна» ці «вельмі дрэнна» на 48% 
участкаў зь ліку наведаных. Апрача 
таго, на ўчастках, дзе назіраньне 
было магчымае, адзначана некалькі 
выпадкаў фальсыфікацыяў, а ў 35% 
выпадкаў назіральнікам АБСЭ ад-
маўлялі або перашкаджалі назіраць 
за падлікам галасоў.

Экспэрты чакалі, што белару-
скае кіраўніцтва адрэагуе рэзка, 
а дзяржаўныя СМІ ўдараць з усіх 
гармат па Захадзе зь ягонымі «пад-
войнымі стандартамі». Бо раней 
Аляксандар Лукашэнка папярэд-
жваў: калі Захад не прызнае вынікі 
выбараў, Менск спыніць зь ім уся-
лякія размовы.

Але пастфакт ум, 30 верась-
ня кіраўнік дзяржавы асабіста 
прыняў спн. Ан-Мары Лізэн. 
Дзяржаўныя мэдыі падалі гэтую 
сустрэчу ў амаль ідылічных та-
нах. Такім чынам, інфармацыйная 
манаполія дазваляе рабіць цуды 
піяру. Шараговы беларус наўрад 
ці будзе шукаць даклад-перша-
крыніцу і застанецца ўпэўнены, 
што заключэньне — ледзь ці не 
камплімэнтарнае.

Інтрыга ў тым, наколькі гатовы 
Захад адмовіцца ад сваіх прынцы-
паў дзеля прагматычнага дыялёгу. 
Сёньня для ЗША і Эўропы важна 

паспрабаваць вырваць Беларусь 
са сфэры расейскага ўплыву, пад-
крэсьліваюць аналітыкі.

Тым часам пайшла рэакцыя на 
вынікі выбараў з заходніх сталіцаў. 
Яна аказалася пераважна стры-
манай. Камісар ЭЗ па замежнай 
палітыцы і палітыцы добрасусед-
ства Бэніта Фэрэра-Вальднэр так-
сама абрала прымірэнчы тон. Яна 
заявіла: «Цяпер Эўразьвязу важна 
падумаць, як лепш разьвіваць да-
чыненьні зь Беларусьсю, яе ўрадам 
і народам».

Карацей, выглядае на тое, што 
Менск і Брусэль вырашылі не 
рабіць трагедыі зь непрыемнага за-
ключэньня місіі АБСЭ. Экспэрты 
мяркуюць: беларускае кіраўніцтва 
трымае паўзу, а Эўразьвяз, бадай, 
думае, як захаваць твар, бо перад 
выбарамі было шмат патэтычных 
заяваў пра «станоўчыя сыгналы» 
зь Менску.

На думку аналітыкаў, разьлік 
афіцыйнага Менску, што Захад 
праглыне пілюлю ў выглядзе «стэ-
рыльнай» Палаты прадстаўнікоў, 
пакуль што ў прынцыпе апраўдва-
ецца. Між тым спадзяваньні 
Эўропы і ЗША на павольную вы-
хаваўчую працу з рэжымам мо-
гуць аказацца таксама пасаромле-
нымі, лічаць незалежныя экспер-
ты. Але хто прапануе цудадзейны 
рэцэпт?

Тым часам 6 кастрычніка ў Менск 
прыяжджае расейскі прэм'ер 
Уладзімер Пуцін. Чакаецца, што 

Масква будзе 
ціснуць дзеля 
дасягненьня 
сваіх мэтаў. 
Яе вагары — 
цана газу і 
вылучэньне 
(або невылу-
чэньне) крэ-
дыту на два 
мільярды 
даляраў.

ПАЛІТЫКА Ű
Эўразьвяз на 
раздарожжы

Эўразьвяз расчараваны, 
але яшчэ ня ведае, як 
зрэагаваць на нядзельныя 
выбары ў Беларусі, падчас 
якіх назіральнікі ад 
АБСЭ зафіксавалі шэраг 
парушэньняў. Напярэдадні 
выбараў Брусэль заахвочваў 
Менск правесьці выбары 
згодна з дэмакратычнымі 
стандартамі ўзамен 
на адмену санкцыяў.

Пасьля парлямэнцкіх выбараў 
Брусэль абмежаваўся кароткай 

заявай, у якой беларускія ўла-
ды былі закліканыя да супрацы з 
АБСЭ. Таксама было сьцьверджа-
на, што Эўразьвяз павінен паду-
маць над тым, як павінны ў такой 
сытуацыі выглядаць адносіны зь 
беларускімі ўладамі й беларускім 
грамадзтвам. 

Ня мае адказу на гэтае пы-
таньне й Эўрапейскі парлямэнт. 
Эўрадэпутаты прызнаюць, што 
пасьля фальсыфікацыі выбараў 
Эўразьвязу цяжка будзе патлума-
чыць прынамсі частковую адмену 
санкцыяў. 

Карэспандэнт «Польскага радыё» 
ў Брусэлі перадае, што там адчува-
ецца моцнае расчараваньне бела-
рускімі выбарамі. Чуваць галасы, 
што Аляксандар Лукашэнка ня 
толькі не рэалізаваў спадзявань-
няў, але й насьмяяўся з палітыкі 
Эўразьвязу, якая вялася апошнім 
часам.

АФІЦЫЙНА Ű
«Нямеччына застаецца 
партнэрам Беларусі», — 
заявіў амбасадар 
Гебхардт Вайс

Перад адкрыцьцём 
канфэрэнцыі нямецкага 
бізнэсу „Другі дзень нямецкай 
эканомікі ў Беларусі” з 
журналістамі сустрэўся 
нямецкі амбасадар. Гебхардт 
Вайс сказаў, што гэтым 
мерапрыемствам Нямеччына 
хоча сыгналізаваць, 
што яна застаецца 
партнэрам Беларусі 
так, як і была ім перад 
парлямэнцкімі выбарамі. 

Нямецкі дыплямат выказаў кры-
тычныя словы адносна апошніх 
выбараў. Ён адзначыў: „Што было 
загадана зьверху, не зусім рэаліза-
валася на месцах”. Гебхардт Вайс 

выка з аў мер-
каваньне, што 
«было б нядрэн-
на, калі б адбы-
лася публічная 
дыскусія ў гэтай 
справе». 

Нямецкі ам-
б а с а д а р  а д -
з н а ч ы ў  р о с т 

зацікаўленьня нямецкіх кам-
паній інвэставаньнем у бела-
рускую эканоміку, асабліва ў 
сувязі з тым, што беларускае 
кіраўніцтва агучыла трохгадовы 
плян прыватызацыі. 

АПАЗЫЦЫЯ Ű
На Магілёўшчыне 
зафіксавалі парушэньні 
выбараў

Ня ўсе назіральнікі змаглі 
сачыць за падлікам галасоў 
на Магілёўшчыне. Сябар 
Шклоўскай акруговай камісіі 
Пётар Мігурскі атрымаў 
пустыя пратаколы з 
выбарчых участкаў.

Скандальны выпадак адбыўся 
на Шклоўшчыне. Сябар акруговай 
камісіі, прадстаўнік Аб’яднаных дэ-
макратычных сілаў Пётар Мігурскі 
атрымаў зь дзясятага выбарчага 
ўчастку ў вёсцы Бушлякі пратакол 
з пустымі клетачкамі, але з усімі 
подпісамі. Яшчэ два пратаколы — 
з радзімы Аляксандра Лукашэнкі 
вёскі Александрыя, адзін ар-
куш быў пусты, іншы запоўнены 
алоўкам. 

На знак пратэсту Пётар Мігурскі 
выйшаў са складу Шклоўскай 
акруговай камісіі. Атрыманыя 

дакумэнты палітык зьбіраецца пе-
радаць у пракуратуру.

З 95-га ўчастку Магілёўскай 
Кастрычніцкай акругі быў выдва-
раны назіральнік Барыс Бухель. 
Старшыні камісіі Васілю Кіцікаву 
не спадабалася, што праваабарон-
ца здымае працэс падліку галасоў. 
Раней назіральнікам не дазволілі 
падысьці да стала зь бюлетэнямі 
бліжэй, чым на дзесяць мэтраў.

Яшчэ некалькіх назіральнікаў і 
журналістаў, а таксама кандыдата 
ў дэпутаты Аляксея Паўлоўскага 
не пусьцілі ў акруговую камісію. 
Увайсьці ў памяшканьне дазволілі 
толькі назіральнікам ад СНД і 
АБСЭ. Як паведаміў назіральнік 
Аляксандар Каралёў, сябры ўчаст-
ковых камісіяў прыехалі зь пячат-
камі, што рабіць забаронена.

Паводле дадзеных Цэнтар вы-
бар каму, ва ўсіх акругах Магі лёў-
шчыны перамаглі праўладныя кан-
дыдаты. Другі тур выбараў не спат-
рэбіцца нават у 85-й акрузе, дзе 
кандыдатамі былі пяць чалавек. 

Дэмакратычны кандыдат з Горак 
Андрэй Юркоў перамог толькі на 
тых участках, дзе ў камісіях пры-
сутнічалі яго прадстаўнікі. У цэ-
лым жа па акрузе ён набраў менш 
за 30% галасоў.

ЭКАНОМІКА Ű
Беларускія  
прадукты харчаваньня 
забароненыя ў Расеі

1 кастрычніка набывае моц 
забарона на пастаўку ў Расею 
тавараў многіх беларускіх 
прадпрыемстваў. Перш за ўсё 
Рассельгаснагляд забараніў 
мясную прадукцыю. 

Праверкі праводзіліся ад 18 да 30 
жніўня разам з прадстаўнікамі бе-
ларускай вэтэрынарнай службы на 
35 беларускіх прадпрыемствах па 
перапрацоўцы прадукцыі жывёль-
нага паходжаньня. 

Рассельгаснагляд зьвярнуўся да 
беларускага боку з просьбай як мага 
хутчэй прадставіць сьпіс прадпры-
емстваў, якія рэальна выконваюць 
расейскія вэтэрынарна-санітарныя 
патрабаваньні й нормы.

ГРАМАДЗТВА Ű
Хто пайшоў на выбары?

Большасьць беларусаў не 
пайшла на «выбары» — гэтак 

вынікае з апытаньня, якое 
праходзіць на найбуйнейшым 
беларускім партале tut.by. 

На пытаньне «Ці хадзілі вы на 
выбары?» абсалютная большасьць 
апытаных адказвае “не”.

А 12-й гадзіне ў апытаньні пры-
нялі ўдзел блізу 11 тыс. чалавек. 

«Прынцыпова не хадзілі галаса-
ваць» адказала 62,9%, «хадзілі й 
галасавалі» — амаль 30%, «хадзілі, 
але не галасавалі» — 2,8%, «не ха-
целі ісьці, але прымусілі» — 4,6%. 

Дарэчы, нам вядомы выпа-
дак, калі дадому да маладой, зда-
ровай сям’і ў вёсцы Янкавічы 
Стаўбцоўскага раёну ў нядзелю 
прыехала выбарчая камісія й пры-
мусіла прагаласаваць за праўлад-
нага кандыдата. 

Цяжка лічыць, што гэта быў 
адзіны такі выпадак. 

КУЛЬТУРА Ű
Для Мінкульту 
«Тутэйшыя» —  
праява шавінізму

Упраўленьне рэгістрацыі 
і класыфікацыі кіна- і 
відэапрадукцыі пры 
Міністэрстве культуры 
адмовіла ў рэгістрацыі 
тэлеспэктаклю «Тутэйшыя», 

зьнятага на замову 
тэлеканалу «Белсат». 

Як паведамляе «Наша Ніва», да-
кумэнты на рэгістрацыю фільму 
былі пададзеныя яшчэ ў ліпені. 

Некалькі ме-
с я ц а ў  ч ы -
ноўнікі ад-
цягвалі ра-
шэньне, спа-
сылаючыся 

на фармальныя недакладнасьці. 
Пры канцы верасьня прыйшоў ад-
каз. Адною з афіцыйных прычынаў 
адмовы стала нізкая якасьць гуку.

Акрамя таго, на думку чы-
ноўнікаў, у фільме «мае месца 
праява шавінізму і нацыянальнай 
выключнасьці».

Гэта ня першы незалежны фільм 
на беларускай мове, які забараня-
ецца да паказу ў Беларусі. Раней той 
жа лёс напаткаў «Акупацыю» Андрэя 
Кудзіненкі, што не зашкодзіла фільму 
ўзяць прэстыжныя міжнародныя 
ўзнагароды. Той самы посьпех за 
мяжой мелі фільмы дакумэнталіста 
Хашчавацкага, паказаныя ў дзясят-
ках краінах сьвету. Забараняліся і 
стужкі пра Васіля Быкава.

Дзяржаўная рэгістрацыя дазва-
ляе распаўсюджваць кінапрадук-
цыю, зарганізоўваць паказы як 
бясплатна, так і на камэрцыйнай 
аснове, а галоўнае — легальна.

belsat-byfly.blog.tut.by

There are various sites devoted to events in 
Belarus, which are, however, little known in 

Western Europe, and among people dealing with 
politics towards Belarus who do not understand 

the Russian or Belarusian languages.
The site belarus-live fills this gap. The site 
allows to order weekly reception of news 
in English, Polish, Belarusian, Russian.

